
I. Xátsika hepaɨtsita

Tɨɨrí ˀukítsi metá ˀukári ˀauxɨwime wiitaari memɨkahɨtɨká ˀakuxi yuxaɨtá 
mepɨkaheuyutaˀɨwiyawawe, mekaniweeréni mekanititseɨyérɨmeni. ˀAkuxi waheimá 
nunuwaame kapɨwaɨkawa memɨkatekwiniwawenikɨ. ˀAyumieme ˀaixɨ mekateniukwaˀakuni, 
mekaniˀɨwiyariekakuni mekatekukuuyetɨ metá metɨrɨkawitɨ memɨweerénikɨ.

Hakwitsi metá tɨɨrí memɨtakukuwe waɨká katinikweríwaˀaneni naitsarie mɨya katineuˀanéni. 
Hakwitsikɨ manayeweníkɨ yeme ˀuaye waɨkawa kapeuyewetsé, xɨka ˀaixɨ tiyuˀɨwiya yɨkɨmana 
kananayewemɨkɨ.

ˀIikɨ xapatsíe kanayemieni ke paɨ metá titayari parásitos metá hakwitsi mɨrakuwiya. Tsiere 
katinikuxatáni titayari ˀaixɨ mɨtiˀane ˀuaye meuhanɨiwa, tsiere ˀɨxatsitɨárika kanikuxatáni tɨɨrí 
ˀukítsi ˀukári ˀaixɨ memɨteheuˀeríekakɨ. 

II. Teyukwikwinitɨwaaméte 

Mɨtiuyehane waɨkawa saludtsie timieme mɨkatiukuxuawétɨkatsie, ha hariwáme ˀaixɨ 
ˀanétɨ mumawetsie, méxɨkatɨni ha mɨtɨni hauˀerietɨ mɨtayeuríwatsie, kiekaatari harekúxi 
mekaniwarayétuatɨkani, tricocéfalos, oxiuros, urcinarias, tenias, amibas o guiardias 
metetétewakame. 

ˀIikɨ parásitotsiixi hipátɨ mekaniheekɨáka hipátɨ ta hawaikɨ. Takwinuritsie mekuweriketɨ 
kwiniya haiyá mekaniwiwieka. ˀIikɨ haiyá kwiniya harekuxikwiniya/parasitosis intestinales 
katiníyuterɨwani. ˀEena ˀi hipáme parásitotsiixi waˀɨkiya kanikaˀuka.

ˀIikɨ parásitotsiixi tahuriepa memɨyeˀuuwa waxɨnáitsima, waniwéma takwitatsíe 
meyetetɨ mekananuyexɨrɨweni. Xɨka heyekɨa tekwitatɨweni, mɨɨkɨ tawarí/xɨnáitsi ˀeeká 
kaniwareˀenítsitɨwani ha ke mɨtiukumane ˀakiˀutɨa, haixata. Tsiere meiˀenítsitɨwa  teɨtéri 
wamamatsíe mekanikuwerikeni, méxɨkatɨni mɨtikwaiwatsie mɨrakakátɨka mɨtitsitsiɨrawitsie. 
Karikɨ xɨka pekaˀukamaimáni petakwitame, ha ˀetsiekame pekahareka, méxɨkatɨni, 
katihauxixinime petiutikwaní, ˀiikɨ kwiniya kamaniukuwiyaweni metá xeime pekaniutuiríeweni.

Tekatenamaiká kename kiekaritsie ha hauxinari hayari kanikwitamaka. Xaɨtsíe kiekaritsie 
matsi drenaje mɨkaˀukuxuawétɨkatsie, ˀiikɨ ha mɨtɨnikɨ harawerita katiniukahatuariwani. ˀIikɨ 
katinikweríwaˀaneni tsɨ mɨtikwaiwa katiniwiríeka.

Xaipɨt́si kwitatsíe mekaniyaxikeni ˀaimime wahetsíe xɨnáitsi mekanikuwewerikeni maana ta ri 
temɨtekwaˀatsie mekanayaxikeni metewirietɨ.

Tatewamá memɨtexuawe  tsɨikɨri, miitsúri, waakanari, yɨˀɨkátetsie mekaneukwiemátɨkani metá 
mɨɨkɨ xɨnáitsi metewareuyatsátɨka naime mɨɨkɨ taakwá mekateniwirieka.

Waɨká tsiere kanixuawéni parasitotsiixi méxɨkatɨni waxɨnáitsima tahetsíe memɨyeˀaxɨani metá 
takwinuritsie memɨyeˀaxɨani.

Heiwaka hipátɨ parásitotsiixi kɨtsata mekaniyaxikeni ˀaimieme katiniyutsikwakiwani. Tɨɨrí 
memayuxutsínanitsie yumamatsíe mekaniyuwirieka. Mɨya ri meheuˀánenetɨ memɨtekwaˀa 
yatɨni yuteeta memɨteheutapine, ˀayumieme ri mekatenitikwikwineni.

Hipátɨ ta ˀutatsíe metetemawie, sábanatsie méxɨkatɨni ˀixurikitetsie; mɨya meyɨatɨ naitsarie kitá 
mekaniuyénɨkuni mɨyátɨniketɨ yunaime kiekátaari kaniwatiwiriemɨkɨ metá ˀikwaite.

Harekú tenia mɨtitewá xɨnáitsimama tahuriepa mekanikayuyuipikeni wakaxi méxɨkatɨni tuixu 
waiyari temutikwaˀatsie wetɨkaime, ˀaixɨ kareukukwaxiyárietɨkaime. Mɨɨkɨ xɨnáitsi tahuriepa 
memɨyuhayewa mekanitiweeríkuni takwinurita, ˀayumieme tekatenitikwikwineni.

Tsiere xɨnáitsi mekanixuawéni nawiyaritsie mekaníhakeni xɨka heumamaweni rakwinuritsíe 
pai tɨ mekaniyéˀaxɨakuni. ˀAyumieme kaakáitsie katiniˀuitɨŕeni méxɨkatɨni xapatuxitsie. Xɨka 
kaheixeiyani, yuˀɨkátetsie heuyuhauxixɨame kitá kaneutáhamɨkɨ, yatɨni pekahuniké.

Heiwa ta tsiere parasitotsiixi pewarexeiyatɨtɨ yɨkɨ kapɨreuˀeríeka. Waˀatɨtɨ ˀaixɨ pɨreuˀerie 
katiniyuxexeiyámɨkɨ, mɨya tɨtɨ kaniwarukwitamɨkɨ. Tsepá mɨkatiukakwikwine parásitotsiixi 
warexeiyatɨtɨ kaniˀanémɨkɨ. ˀAyumieme rikɨ katinimamáitɨreni xɨka tikwaimɨkɨ yatɨni xɨka 
ˀutakwita xeimieme katinimamáitɨreni.

Parasitotsiixi wakwiniya katinikweríwaˀaneni metá xeimieme katinakuwiyamɨkɨ. ˀAyɨweka ta, 
xeimieme mekaniyukwinɨaka. Mekanimatsiɨkɨńi metá xeimieme mɨwarutayuniyá tiyɨwe. Tsiere, 
ke mɨtiyuˀɨwíyatɨre mayetaine capitulo IV xɨka mɨpaɨ tikamieni, tɨɨrimátɨ metá tanaitɨ teɨtéri 
taheimá tekaniukunuawaweni ˀiikɨ parásitos ˀaxa memɨteyumatɨwa.

Xɨka yɨwéni, Centro de Salud kaneuyeimɨkɨ rakwitá manuyeˀixɨaríyanikɨ ˀataxewíme metseeri 
ˀanuyeyeikakaku. Mɨpaɨ katinetimaimɨkɨ xɨka tɨɨrí yatɨni xewítɨ raˀiwá yuhuriepa tikuuyeni, 
parásitosis intestinal hexeiyani. Xɨka mɨpaɨ reukukuuyeni kaniwaranuyekwimɨkɨ ˀuayekɨ ke 
ˀané mɨrataxatɨani tiyuˀuayémawaame.

Xɨka xewítɨ raˀiwá mɨpaɨ tiukwine Centro de Salud kaneiwiitɨḿɨkɨ muuwa katinetaxatɨariemɨkɨ 
manayewenikɨ. Tixaɨtɨ ˀuaáye pepɨkareˀitɨwani metá ˀetsiwa pepɨkatimikwani. 

ˀUaáye kanixuawéni parásitotsiixi mɨtiwatayuniyákɨ titsitsiɨrawitɨ ta tsɨ ri hapaxuti. Xɨka 
heiwa ˀitikwaˀani, yuhuriepa waɨkawa kapɨranukukuuyeni, naitikɨ ta yunaime waɨkawa 
memɨteˀukanenewie kapɨtiwakeema.

III. Tɨɨrí xɨka meˀuhakwitatɨkaní

Hakwitsi waɨkawa mɨtiyukáˀaxiya metá kwinie mɨtitɨrɨkaɨye kanihɨkɨtɨni huriepakwiniya 
parásitotsiixi, bacterias metá virustsiixi memɨwiwie. Mɨɨkɨ takwinuritsie mekaniyeˀaxeni 
temanukaharéwetsie metá xɨka titɨtɨnime tetehakwaní. ˀAixɨ kaniˀanéni xɨka retimaní 
tita tiutakwame mutihakwita merikɨ tsɨ ˀaixɨ tiniyuˀuayemámɨkɨ, ke pai tsɨ tɨɨrí waɨká 
kaniwareuyehɨaká ˀauxɨwime wiitaari mekaˀutinexɨawekaku.

Hakwitsiya katinakuwiyamɨkɨ xɨka rakwinuritsie parásitotsiixi metekayuné. ˀAyumieme 
xeiyá kanikúyuatɨkani xeimieme ha kananuyeyeyuriwani. Xɨka ˀipaɨ tiˀanéni, kwitá yɨkɨ pɨta 
kaniyɨmɨkɨ, waɨká kanihaxítsikirimɨkɨ, kanihamákamɨkɨ kwi heukwitamɨtɨ kanayeimɨkɨ tuukarikɨ.

Hakwitsi xɨka rakuwiya waɨkawa katineuyehɨpani  ha metá sales kewa tsɨ  ri ˀaixɨ pɨreuˀerieka. 
Xɨka ha metá sales hanuyexɨni katiniyuterɨwani deshidratación.

Xɨka naitɨ ranuyexɨni, ˀiikɨ deshidratación matsi waɨkawa katinakuwiyamɨkɨ nunuutsi 
kaniumieweni pai tɨ. 

Xɨka ri matsi ˀutahewani, ˀutihɨiwani, xeimieme deshidratación kanikanɨmɨkɨ.

ˀIikɨ deshidratación xɨka ˀanuyeneka tɨɨrí wahetsíe kanimatsiɨkɨni mekaniwiraranini, 
mekanahapurawini, wahɨxíte kaneuyuyuneni, mekaniwayewawakini, wanawiyari kapɨyutahana 
(kaniwekamɨkɨ), xɨka ˀutatsuani waˀukai kapaneika metá ˀetsiwa xeikɨá mekaniutixieyani 
yɨxaɨyeme. 

Xɨka nunuutsi mɨpaɨ ˀanéni xepɨkaˀiˀeiríeka. Xɨka hamɨraɨyeme ˀuhakwitani mɨixa xeituukari, 
kaniharítɨariwani méxɨkatɨni suero kaniˀiitɨáriwani ya ri matsi Centro de Salud reiˀaitamieni.

Kwinie ˀanétɨ deshidratación xɨka ˀikuwiya, kanitawámɨkɨ, ˀaixɨ kapɨtiuˀiweni, teewa heiwaka 
kaniukaˀietɨyeikamɨkɨ, kaneuyuyéhɨpamɨkɨ, kaniumɨweni pai tɨ.

Tsiere xɨka ˀuhakwitsieni waɨkawa ˀikwai kapɨwaɨriyáka. Kwinuriíte xeiyá muyuatɨkanikɨ 
xeimieme ˀikwai kananuyeyeikani keewa tsɨ ri pɨranuyeˀipakiwa, ˀekapɨreutetere kwinuritsíe 
yekaitɨ ˀikwai.

Xɨka mɨixa hakwitsi rakuwiya, hakaxietɨ kanayewemɨkɨ. Xeiya kapɨtaweeré metá kapɨtatseɨyé 
kwitɨ ˀaixɨ kapɨyɨní. Tɨɨrí memɨhakaxietɨka matsi waɨkawa mekanitihakwitani tsɨ waheimá 
nunuwaame tsikanipaɨmeni memɨkatekukuuyenikɨ.

Ke paukwa tɨɨrí memuhakwitatɨkani waɨkawa tihaxitsikime mekateniˀiitɨáriwani metá ˀaixɨ 
mekatenimikiwani. Mexɨiwa ha metá sales makamarékɨ suero oral kaniˀiitɨáriwani. Mɨɨkɨ suero 
oral ˀuaye kanihɨkɨtɨni tɨɨrí heimá meukayeiwé memɨkatakukuwenikɨ.

Metá mikawewíeni waɨkawa kapɨkwaniwe:

Centro de Salud méxɨkatɨni farmacia kanitaˀiwaumɨkɨ xeime sobre suero oral muyekáte. Ha 
xei litroyari kaniutakwaniyámɨkɨ tamámata minutuyari katineiteeríyamɨkɨ. Xeeréyu muuwa 
kaneiwiwiemɨkɨ naime sobretá muyeka. Kanimuinámɨkɨ ˀaixɨ katininɨirímɨkɨ naitɨ.

Tsiere yukie mikawewíeni kaniyɨwéni. Ha nauka watsuyari kanitakwaniyámɨkɨ tamámata 
minuto katineiteríyamɨkɨ, nauka kutsarayari hatsukari kanikanɨitɨamɨkɨ tsiere ˀitɨ kɨtsimeyarikɨ 
ˀuná kanikanɨitɨamɨkɨ. Xɨka bicarbonato hexeiyani, ˀuna hepaɨ paɨmeme kanikanɨitɨamɨkɨ. Tsiere 
tsinakari yatɨni narakaxi xɨka heutsuniya kaniyɨwéni ˀaixɨ mayɨníkɨ.

Ke pauka mutahakwitani xeiwatsuyari kaneˀiitɨwamɨkɨ tuukarikɨ. Tsiere, tɨɨrí xɨka meheuharíkuni 
mɨɨkɨ mekananuyeˀekuni. Waɨkawa kaniwatuikítsitɨakamɨkɨ memenúyeˀenitsie, ˀetsiwa ya 
meteˀukateteerekaku meˀutihayanikɨ kémɨneni. Xɨka tuukarikɨ yuhayewa kaneiyeurimɨkɨ. Mɨixa 
tuukari muyurieka kapɨyɨwe. 

Xɨka ˀutahewani, ˀitɨkɨ pɨta kaneˀiitɨwamɨkɨ ya tiukateteerekaku, mɨpaɨ nunuutsi suero 
kapɨtahayani. Tɨɨrí xɨka ˀetsimemɨpepeni jeringa méxɨkatɨni goterokɨ kaniwareutatsuniríwamɨkɨ.

Muhakwitanitsie katinimikiwani meuwaɨrénikɨ ˀaixɨ memɨteheuˀeríekakɨ.

Xɨka tɨɨrí metsitseweni xepɨkawahayewitsitɨaka. Hɨrixɨá xɨka mɨtumuani ˀieka kanináwairiemɨkɨ 
muhakwitanitsie. ˀAnayeweyu retsi naimime kaniˀiitɨákamɨkɨ ˀutahakaxienikɨ. 

Tsepá ˀikwai mɨtimikwa yatɨni mɨtiˀiitɨa tita mɨtiˀiyamate, hamuitsi, haxutsa, muume hayari, 
sopate, papá, mɨtitsitsiɨrawi metá mɨtitsetseˀi tikwakwaxime, hipáme.

ˀUayéte kapɨmikiwa xɨka tiyuˀuayémawaame mɨpaɨ kahainéni. Kwinie kapɨreuyewetsé 
méxɨkatɨni tɨɨrí ˀaxa warutimatɨani. Yɨkɨmana kaninuaweni ya paɨ tuukari yurieme. Hɨrixɨá 
kanikweríwaˀaneni xɨka ha naitɨ ˀanuyekune muhakwitanitsie, xɨka tɨɨrí ˀaixɨ suero oral 
meteˀuˀieni deshidratación kapɨwakuwiya.

ˀUaáye kaneˀiitɨámɨkɨ tiyuˀuayémawaame xeikɨá mɨpaɨ hainékaku.

IV. Ke paɨ mɨtiˀane  naimekɨ

A) Ke mɨtiyuˀɨwiyani

ˀArí ri tekatenetimaní kename kwinie tikweríwaˀane xɨka titɨtɨnime tiutikwaní méxɨkatɨni ha 
tɨníme ˀanuharéni. Parásitostsiixi, bacteriatsiixi metá virus taˀikwai memɨkatewiríekakɨ ˀaixɨ 
katinikamiemɨkɨ.

a) Yuˀɨwiyatɨ    

• Ukamaimáwatɨ ha xapunimakámekɨ tikwaiximetɨ tsiere petakwitame. Xɨka xapuni 
ˀumaweni hakɨ xeikɨá yumamáte kaniutitɨmimɨkɨ, ˀaxɨtétetsie matsi waɨkawa, mamáte 
tɨɨríxiyari tsaata metá pemeuweweeritsie.

• Xɨka yɨwéni ya tiuˀɨwátɨ.

• Yutaméte tihauxinatɨ petitahayewame ˀikwaikɨ (matsi taikái pekáhunike).

• Yuxɨtéte ˀanutixikátɨ metá ˀenutihauxinatɨ

• Titɨtɨnime yuteeta pɨkareutahatɨwani.

• Kamixáte katitɨtɨnime ranakatɨtɨ méxɨkatɨni ya tiˀeekwatɨ. 

• Kaakáitsie ya tiwétɨ méxɨkatɨni xapatuxitsie.

• Tɨɨrí wakwitame hexeiyatɨ. Letrina heikayeuriwatɨ.

Yunaitɨ ˀaixɨ katiniyuˀɨwiyatɨreni, matsi ri waɨkawa xɨka petikwaimɨkɨ méxɨkatɨni 
petikaˀitsaaritamɨkɨ.

b) Yukie ˀaixɨ tiˀɨwiyatɨ

Xɨka rakitá ˀuyexatsiyaka mɨɨkɨ mɨtikwaiwa katiniwiríeka matsi ri mɨya tiˀáneneme 
temɨteˀanukakwaˀa. ˀAyumieme ˀipaɨ tepɨtekahuni:

• Katineuyepiwamɨkɨ kitenie metá ventanate ya teewimekɨ muyeˀenékɨ.

• ˀƗkarite metá tsawanate tiutiˀɨxatɨ. Kwitɨ ˀitiˀekwatɨ.

• ˀUyeˀitiwatɨ méxɨkatɨni tiuyekatsetɨ.

• Xakɨrɨt́e ya tiuhauxinatɨ metá tumuanari mɨkaheutahaketsie tiˀuutátɨ.

• Mexa ya tiutaˀitiwatɨ metá naitsarie keewa ˀikwa mɨreyepine.

• Tsikɨiwititsie hutá katiniuyewiemɨkɨ mɨtikwaiwa maana memɨkatetimakénikɨ.

• Kitá mepɨkateheutáhakeni tsɨikɨŕi tsɨ mekateniwiríeka kwie memeuwetɨkakɨ.

• Xaɨtsíe kaniwarutakurarutɨamɨkɨ ya tiwaruyeˀitiriwatɨ.

• Xɨka tsɨikɨŕi metá mitsúri petiwarexeiyani kaniwarutiˀuayemawamɨkɨ. Tsiere kitá hauˀeríetɨ 
mepɨkaˀutahakeéni.

• Xɨka petiˀaxéni, xaipɨtsi memɨkateˀanuyekema ketineuwɨtɨaxɨa kitenie metá ventana.

• Tɨniriya mɨkayukuhayeikawanikɨ, mɨtikwaiwa tiutiwiríenikɨ ˀipaɨ katiniˀanéni:

• Kitá ya katiniuyeˀitiwamɨkɨ.

• Tiwakuwerirítatɨ tekitsíe.

• ˀAkie xaɨtsíe pemɨtitiˀitsaaritani, xaɨtsíe ta pemɨtitíkwaˀani, xaɨtsíe ta 
pemɨyéhumpuni.

• Kwiepa pepɨkatitiwewiwani metá xakɨrɨt́e kwieta pepɨkatitipiká. Tɨɨrí taiˀauríe 
pepɨkawapitɨaka, pemɨtiˀeetsa ˀauríe meˀutikwaxékɨ.

• Xɨka kwitame kahexeiyani, keneutawewi ˀakie ˀeteewa metá ha ˀauríe hawaikɨ.

• ˀIkwai ke mɨtiˀɨwiyarɨwa

Mɨtikwaiwa bacterias, virus méxɨkatɨni xɨnáitsi mɨkarexeiyanikɨ ˀipaɨ katiniˀanéni:

• Mɨrakakátɨka mɨtikwaiwa katinihauxinarɨwani ha hariwámekɨ méxɨkatɨni ˀeetsímekɨ.

• Mɨtixawátɨka (lechuga, acelga, espinaca) xexuíme kaniutihauximɨkɨ. Xɨka tikararayátɨkani 
kanititsikimɨkɨ titsikemekɨ.

• Retsi metá ha kaniˀetsarɨwani diez minutos, xeikɨá kaniˀinɨaríni mɨtakwanátsie ke.

• Wai metá tawaari tsiere kanihauxinarɨwani metá ˀaixɨ katinikwaxiyarɨwáni.

• Mɨtitsetseˀi ˀaixɨ katiniteɨxiwani tsiere ˀitihauxime

B) Matsi ˀuatɨ́anikɨ xɨka ˀutsekieni 

ˀAniwéma kenewaˀaitamie memetitsekienikɨ

ˀAixɨ kaniˀanéni matɨari xɨka ˀaniwéma pewarutiˀuayemani. Memɨteheuhanɨiyarɨwa mɨɨkɨ 
waɨkawa kaniwaparewíeka metá waheimá kaninuaka memɨkatekukuuyenikɨ.

Mekanitseiwani tuberculosis, rotavirus, polio, tsarapiu, difteria, tosferina metá 
tétanos mɨkawawiyanikɨ. Tɨtɨ katiniyukukwineni matsi katinaparewíekamɨkɨ ˀaniwéma 
memɨkatetikwikwinenikɨ.

Xɨka tɨɨrí mekaˀutitsekieni kaniwaruwiyaweni kwiniya rotavirus, tsarapiu metá tsipurikiya. 
ˀIikɨ kwiniya kanimɨiyaka. Ya mepɨteˀukuwikwei, me wiraranitɨ mekanayexɨrɨweni reumietɨ 

mekaniukwiwáweni memɨhakaxietɨkakɨ yatɨni hipáme kwiniyakɨ. Tsiere poliomielitis 
kaniwarukuwiyaweni mekayɨwawetɨ ri mekanayexɨrɨweni yuheyeme. Tetanos mɨtitewá kwiniya 
kaniwieriweni xɨka hawai hapɨníni, katiniyumiekametɨni xɨka pekatsekieka mɨɨkɨtsíe mieme.

Meˀutitsekieyu heiwa mekanitíhɨiwani ˀaxa mekanimayáka, méxɨkatɨni mehaˀetsatáxɨani. Mɨya 
kanimayáka kaneunuamɨkɨ xeime yatɨni huutatuukari ˀanukayayu. Xɨka hɨrixɨá ri ˀereuteewini 
kaneiˀaitamiemɨkɨ Centro de Salud.

Mɨɨkɨ tseiya heiwa xeimieme xeikɨá kaniumieni. Hipátɨ ta haikakɨa tiumie. Tɨɨrí naime 
mekaneuhanɨiyarɨwakuni. Xɨka naime kaˀayéˀatɨani keewa tsɨ ri ˀaixɨ pɨtiˀuayemare. 

Centro de Salud mukuwetɨkátsie, Cartilla de salud kaniyetuiwáni. Keneutaˀiwau, 
pɨkaˀuwiyarieni maana naitɨ pɨtikaˀurike ke paɨmexa mukutseiwa.

Mɨya teyuruwaaméte mekatenataxatɨakuni ke pauka memɨtítsekieni tɨɨrí. 

ˀIikɨ tablatsie kanakaˀuka ke pauka memɨtitseiwani, keewa metá ke meyumateme taniwéma.

CUADRO  DE  VACUNACIÓN

VACUNA/ˀUAÁYE DOSIS/KEPAƗMEME EDAD/KE YUMAIKAME

Tuberculosis Heiwamie Tinuiwayu

Hepatitis B
Primera/matɨari
Segunda/huutárieka
Tercera/hairieka

Tinuiwayu
Huutametseeri
ˀAtaxewímemetseeri

Difteria, tosferina, tétanos, poliomielitis 
e infecciones por H influenza b

Matɨari
huutárieka
Hairieka
Mitɨrɨkaríyanikɨ

Huutametseeri
Naukametseeri
ˀataxewímemetseeri
Tamámata heimana ˀatahaika 
metseeri

Rotavirus
Matɨari
Huutárieka

Huutametseeri
Naukametseeri

Neumococo
Matɨari
huutárieka
Hairieka

Huutametseeri
Naukametseeri 
Xeiwiitaari

Influenza

Matɨari
Huutárieka
Tawarí 

ˀAtaxewímemetseeri
ˀAtahuutametseeri
Xeiwiitaari ˀayeˀaxekaku  35 
metseeri ˀutinierékamekɨ

Difteria, tos ferina y tétanos Tawarí Naukawiitaari

Sarampión, rubéola y parotiditis Matɨari
Tawarí

Xeiwiitaari
ˀAtaxewíme wiitaari

Poliomielitis Tawarí matsi

Sarampión y rubéola Tawarí matsi

C) Tɨɨrí ke memɨteˀɨwiyarɨwa

Yunaitɨ kiekataari tɨɨrí mekaniwaˀɨwiyakakuni ˀetsi memɨpepenitsie. Tsɨ yuxaɨtá meyɨwaweka, 
mekaniweeréni ke. Yatɨni, ˀanɨari ke mekatenetimamateni ke memɨteniere yuˀiwaáma 
wahetsíe. 

ˀAyumieme yunaitɨmatɨ kiekataari tɨɨrí  mekaniwaˀɨwiyakakuni yuniwéma.

ˀAyumieme katiniutaineni kename yaakɨ yupaɨmeme tewareuniwéka metá tsiere huutawiyari 
ˀanuyeyeikakaku ke tawarí ˀititarutɨani. Tsiere kwitɨ kapayéˀukatani 18 wiitaari heimana 
pehexeiyatɨ ke, yaxeikɨá, xɨka ri 35 wiitaari pehexeiyani kapɨtiniwétɨre.

Xɨka huutawiitaari kaˀanuyeyeiwekaku tawarí ˀutiniwéni mɨɨkɨ ˀunetsi yukuurí ya 
yumaátsi tsitsieya kaninawairiemɨkɨ. Waɨká ri tuukari kahexeiyatɨ kanayeimɨkɨ waˀikwaite 
mɨtiwakawewírienikeyu metá ke mɨtiwaˀɨwiyanikeyu tita mɨtiwareuyehɨwá, matsi yuri xɨka 
meteˀutikwikwine. ˀAyumieme ri tinakemekɨ tɨɨrí ˀukítsi, ˀukári heiwa mekapɨtiwaweeré waɨká 
tiwareuyehɨatɨ ́mɨrayeikakɨ. Mɨya mɨtiyɨwekɨ waníu mɨɨkɨ kwitɨwa katiniwétɨre.

ˀUkaratsi xɨka ˀutiniwéni huutawiitaari heutineyu ke kaniyutayutɨamɨkɨ tatsɨarí hɨrixɨá tawarí 
ˀutɨmana ˀayeˀukatáke. Mɨɨkɨ xɨka ˀukaratsi ˀakuxi kayutayutɨáwetɨ tawarí ˀutiˀukatá tsɨ xɨka 
kayutaˀɨwiya kweríwaˀanemekɨ waɨriyari nanayewení, hipátɨ ˀunetsi katatseɨyewekaku 
méxɨkatɨni tuukarieya kahayeˀawekaku kananuyeyeimɨkɨ, ˀitsi reuhanatɨ, mɨɨkɨ xɨka 
mɨpaɨ tiuyɨní kwinie mekatenikwikwiniwaweni heiwa matsi mekapɨtiwikwewe xeiwiitaari 
kahayeˀatɨawéme kaniutatɨmaiyamɨkɨ.

Ya xeikɨá katinakawieka niwékame kwinie mekatenikwikwiniwaweni mɨpaɨ tsiere hipátɨ 
mekapɨtiwikwewe kanitatɨmaiyamɨkɨ heiwa. 

ˀEena tekatenetimaní titayari tɨɨrí kwinie memɨteˀakwikwiniwawe tita matsi waɨká kwinie 
mɨtiwaheka. Yaxeikɨá ta tsiere tekatenetimaní ke paɨ mɨtiuwikweni kakwaniwemekɨ xɨka 
yutaˀɨwiya. Xɨka mɨpaɨ tikayaní kauka tinetimaní ˀaku mɨpaɨ tikamietɨ kwenetɨ yuheimá 
ˀukunuamɨkɨ yuri tineutaˀeríekaxaɨni.

  

ˀEékɨ pekanitipiiká xɨka ˀaniwéma pewarutaˀɨwiya.

